
‘Hopukia tō anamata’
E tohu ana i tētahi wāhi kei tua i te paerangi, 
pēnei i tuārangi. Kei konei a Māui i te wā e tū nei, 
e kukuwha ana i te taha o te hangarau.  Kia mahea ai, kia wātea ai i ngā tauārai, i ngā aweto. Whāia te iti kahurangi.

I tēnei hōtaka ako ka tūhura tātou i te āhua o te haumitanga i te tirohanga Māori. Kei ngā ngohe te whakaahuatanga o ngā uaratanga Māori ka whakatinanahia i ngā mata huahua o ngā haumitanga, ngā tūraru, ngā hua, ngā hea, ngā pūtea whakatipu, ngā kuhunga tūmau, te whakawhānuitanga pūtea me te tāmi ahumoni.
Ngā Haumitanga Māori
Ko te haumitanga te putanga o te tuku moni me te whakapeto ngoi ki ētahi mea pēnei i ngā rawa kia pai ai te whaihua ā-pūtea, ā-uara rānei i te haere o te wā. Ko te whāinga matua o te haumitanga ko te whiwhi hua nui ake i ngā utu ka utua, ngā tāke me te tāmi ahumoni, ā, he taumata tūraru hoki tōna. Ka pakari ake te whai hua, ka pakari ake hoki te tūraru.
Ko te hīnga ake o tō tātou whenua e Māui tētahi tauira o te haumitanga. Ko tāna he whakapeto ngoi mō te oranga tonutanga o te tangata. I ngā wā o mua, ā mohoa nei hoki, ko te whenua me te whakapapa ērā i whai wāhi nui i ngā mahi ohaoha a te Māori. He whakaū tēnei momo ohaoha i te tupu o te whānau, te hapū me te iwi whakapaparanga atu, whakapaparanga atu. Kāore he hua mana ake i tēnā.’
I a koe ka whai haere i ngā ngohe, whakaarohia ēnei pātai e whai ake nei:
· 		He aha ētahi tauira haumi, ko te whenua, ko te whakapapa rānei te aronga nā o tūpuna i kawe i ngā wā o mua? He aha ngā whakaawenga o aua haumi e pā tonu ana ki a koutou ko tō whānau i ēnei rangi nei?
· 		Me pēhea tā tātou whakaū i te oranga tonutanga o ngā haumitanga o mua, me te whaihua o aua haumitanga mā ngā uri whakaheke, mā roto mai i ngā haumitanga o nāianei?

I whai take nui te haumi ki te whenua me te whakapapa i te ora o Māui. Heoi anō, i mārama hoki ki a Māui te pakari o te tūraru i āna takahanga. I mōhio pai ia me takatū, me whai mahere, me whānui hoki tana mōhiotanga, ōna pūkenga me ōna wheako hoki kia eke panuku ai ia me āna haumitanga i ngā wā ka whai ake. He pēnei i tana huna i a ia anō ki te waka o ōna tuākana kia pai ai tana haere ki te hī ika i a rātou. I mārama ia, e pai ai tana haumi mō ngā wā e whai ake ana, me taki karakia tawhito, me whatu nape, me tākai hoki i te kauae o Murirangawhenua ki te nape. Ko te hua o tēnei haumitanga, ko Te Ika-a-Māui.




I mōhio rānei koe?
Ko Te Ika-a-Māui me Te Waka-a-Māui ngā ingoa i karangahia whānuitia i ngā moutere o Te Moana-nui-a-Kiwa i mua noa atu i te karangahia ōna ko Aotearoa. I whakamanatia hoki a Māui e ngā tūpuna o te wā i ā rātou hōparatanga i te whenua me te tapa haere i ōna takiwā. Ko Te Upoko o te Ika-a-Māui, ko Whakapūnake, Te Matau a Māui-tikitiki-a-Taranga ētahi tauira.

Nō muri mai ka whakamaua kia ita te haumitanga a Māui e te kaihōpara, e Kupe, 
i tana kitenga i te whenua e kīia nei ko Aotearoa i te takiwā o te tau 950. 
Ka tukuruatia tēnei mahi e ō tātou tūpuna i te rautau tekau mā rua i te terenga mai o ngā waka i Hawaiki rā anō ki Aotearoa. Nā ēnei takunetanga ka hua mai ko ngā whānau me ngā hapū kua tūhonotia mā te whakapapa i heke iho i tētahi tipuna matua. I te nui whakaharahara o te whenua me te whakapapa ki te tangata Māori ka nui tana manaaki i ngā mea e rua. He pakanga i pakangatia, he moetanga i whakaritea kia pai ai tā ō tātou tūpuna whiwhi i te whenua tae atu ki ētahi atu momo rawa hei haumi anamata mā ngā uri whakaheke.
I te paringa mai o te Pākehā me tana kaha ki te whakanoho whenua, ka rerekē katoa te ao Māori. Ka rerekē katoa te āhua o ngā haumitanga ō te Māori i te tāmitia ōna e ngā tikanga o tētahi ahurea kē. Otirā, i te whakataunga o ngā take muru me te raupatu o ngā whenua o mua me te kāwanatanga o nāianei kei te kitea te oranga o te haumitanga a te Māori i roto i ngā tini pakihi. I tēnei tū āhuatanga ka whai wāhi hoki te iwi Māori ki te whakahoki mai i ētahi o āna tikanga o mua. Kua huri anō te āhua o ngā hapū me ngā iwi, kua nui kē atu te aro ki ngā āhuatanga tōrunga, tōraro hoki i ia haumitanga ka kōkiritia. Kei te whakaū hoki rātou i te pakari o ngā huarahi o te tangata kōtahi, o te tokomaha rānei ki te whakamahere, te whai me te aroturuki i ngā haumitanga.

Ngā kōrero haumitanga a CFFC
1. Ko te whakawhanake te take o te pūtea. Koinā te take o te penapena me 
te haumi. Mā ēnei mahi e rua tātou e tautoko ki te ahu whakamua me te whakatutuki whāinga i a tātou e ora ana.
a. Te penapena - ko te tiaki i tētahi tahua pūtea mō anamata, te kore whakapau i te katoa.
b. Te haumi - ko te whakamahi i tētahi tahua pūtea ki te hoko rawa kia rahi ake ai te tahua pūtea, ā, kia nui ake tōna, ā tōna wā.
2. Ko te hoko rawa kia mōmona ake te pūkoro te take o te haumitanga. Ko tā te taunaha he whakapau kē i te pūtea. Ko te nuinga o ngā mea ka hokona he mea whakapau pūtea noa iho.
3. Koinei tētahi pātai matua i ngā mahi penapena me te haumi: “Hei āhea ka hiahia koe ki te pūtea?”
4. Mēnā he wā roa tonu i mua i tō hiahia i te pūtea ka waimaria koe i te huamoni whakaputu, ā, ka pakari ake te penapenatanga pūtea.
a. Me he poihuka te huamoni whakaputu - ko ngā hua i ngā haumitanga ka whakahokia ki te tahua, ā, ka haumitia anōtia. Nā reira, e tipu, e kaha hoki ai te whanake i ngā wā katoa.
5. E tutuki ai ngā whāinga pae tawhiti pēnei i te penapena pūtea ki te hoko whare, te utu i te ako, te utu rānei i ō hiahia mō muri mai i te wā ka mutu te mahi, me mahi haumi.
a. Kaua nā te mea me nui ake te pūtea ka hiahiatia mō ēnei momo, engari kē, haere te wā ka ngoikore haere tō āhei ki te hoko nā te tāmi ahumoni. Nā reira, me whakamua te titiro kia ea i a koe ō whāinga.
6. Kia whai hua i ō haumitanga, me whakaae ki te tūraru, ka mutu ki ngā momo tūraru nunui.
a. He tūponotanga nui kua kore ā tātou pūtea i ngā wā ka hiahiatia nā reira kāore pea ō tātou whāinga e ea.
b. Mēnā he hua nui tērā te whai, me tau tātou ki te nui o te tūraru ka puta i taua momo.
7. Kei a koe te tikanga ki te nui, ki te iti rānei o te tūraru ka whakaaetia e ai ki ō whāinga me te taumata e pai ana ki a koe. Ko te hiahia kia mōmona te pūkoro heoi anō ko te hiahia hoki kia ea i a koe ō whāinga.
a. He nui ngā momo ara hei whai māu kia whānui te hora o ngā tūraru i a koe ka mahi haumi. Kātahi te rongopai.







8. E whā ngā tūmomo haumitanga matua. Ko ngā hea, ngā taonga, ngā here me te moni.
a. Katoa ēnei ka whakaputa rawa – pēnei i te moni whiwhi mai i ngā hea, te reti, te huamoni i ngā here me ngā kuhu moni.
9. Kei te whenumitanga o āu haumitanga, arā te “tiritiringa rawa” te hiranga nui. E tika ana kia whakaarohia tēnei hei rautaki māu, ā, mā tō momo kaihaumi, me kī tō huinga haumitanga, e tohu ka pēhea.
a. Koinei te āhuatanga e whakahaere ana i ō hua me ō wheako haumi, pēnei i ngā piki me ngā heke ā-uara ka puta i āu haumitanga.
b. E tika ana kia hāngai tēnei āhuatanga ki tō āhuatanga.
10. Ko te whakawhānui tētahi ara ka taea e haumaru ai ō haumitanga, arā, “kotahi te aho e rewa ana, kotahi te aho e poupou ana”. (Milroy, 2008)
a. Hāunga te hoko i tētahi hea, me hoko i te maha i ngā tū pakihi maha, puta noa i te ao. Ko ētahi ka eke, ko ētahi ka hinga, heoi anō, ko te tikanga ia ka tupu, ka whai hua te huinga ā tōna wā.
11. Me mātua rangahau, whakataurite me te arotake i ā tātou kōwhiringa haumi – me waiho rānei mā tētahi mātanga e pēnā (mā ngā ara e rua rānei). E tika ana kia rangahau, ā, ko te haurapatanga te kupu mō tēnei momo rangahau.
a. I a koe ka rangahau i ō kōwhiringa me mārama koe, ehara ngā hua o mua i te tohu pai hei matapae i te pai o te haumitanga ā tōna wā.

Ngā haumitanga whakareretanga mō ngā uri whakaheke
I tēnei ngohe mā te ākonga e:
· rangahau ngā tūmomo haumitanga tuku iho i kōkiritia i te wā o ō rātou tūpuna[image: ../CFFC%20Photos/Boy%20bball.png]
·  tautohu ngā pānga o ngā haumitanga tuku iho i kōkiritia i te wā o ō rātou tūpuna ki ngā whakapaparanga o ēnei rangi nei.
Me mātua rangahau, me mātua tautohu hoki koe i te hononga o te whai me te hīnga ake o Te Ika-a-Māui e Māui ki te haumitanga, waihoki ngā pānga o aua haumitanga haere ake nei.
Me mātua rangahau koe i tētahi o ōu tūpuna nā tētahi whenua i Aotearoa i tūhura, i noho hoki.
Ka wāhia te ngohe ki ngā wāhanga e toru: 
1. Whakahaere i tētahi uiui rangahau
2. Tautohu i ngā tāhū Haumitanga
3. Te whakaatu i ō kitenga


Te whakahaere i tētahi uiui rangahau
Tukuna he pātai, kohia he mōhiohio, he kōrero hītori hoki.
E whakaae ana kia kawea tō rangahau ā-takitahi, ā-rōpū rānei heoi anō, māu anō āu ake tuhinga poka, māu hoki āu kitenga e whakaatu.
Uiuia tētahi kaumātua, rangahaua rānei tētahi pūkōrero o tō hapū e pā ana ki 
Te Ika-ā-Māui, ki a Kupe, ki te hītori hoki o ngā mahi whakanoho whenua e ō tātou tūpuna i haere mai i Hawaiki ki Aotearoa.
Mā tō kaiako koe e ārahi i te tukanga uiui kaumātua e whai ake ana:
· Whakapā atu ki tō kaumātua ki te whakarite wā e pai ana ki a ia kia uiuitia ia. He pai kē atu te haere ā-tinana atu ki te kawe i te uiui;
· Whakamārama atu ki tō kaumātua ka whakamahia ētahi pūrere ki te hopu i ngā kōrero, ā, me whakamārama hoki ka ahatia ngā mōhiohio ka kohikohia;
· Tono whakaaetanga i tō kaumātua ki te hopu me te whakamahi i ngā kōrero ka puta i te uiui;
·  Whakaritea ngā pātai.
· Whakaarohia ngā pātai ka tukuna. Me kaua e neke atu i te tekau pātai. He aha te pūtake o te uiui, arā ko te kohikohi mōhiohio, ko te arotake rānei? Ka pēhea te roa o te uiui?
· Whakaritea te wāhi me te taiwhanga uiui;
·  Whakaritea he kai, he koha hoki mā tō kaumātua;
·  Whakawhitiwhiti kōrero e pā ana ki ngā tikanga ka whakatauhia mō te uiui pēnei i te tuku karakia, te tuku mihi, te aha noa atu.
· Whakahaeretia te uiui.
· Ā muri i te uiui, hoatu he tārua o ngā pārongo i kohia ki te kaumātua kia whakatikahia ai.

Te tautohu i ngā tāhū Haumitanga
Ko te terenga mai o ō tātou tūpuna mā Te Moana-nui-a-Kiwa ki te noho ki Aotearoa te hua o ētahi rautaki haumi nā te hunga nō mua i a rātou i whai ki te whakarite i a rātou anō.
Whakarārangihia ētahi tāhū haumitanga e pā ana ki te noho o ō tūpuna i te whenua ki Aotearoa kua kitea i āu mahi rangahau. I ēnei rangi nei ko te tikanga nō te moni te mana nui nā reira ko ngā tāhū pēnā i ēnā mō te haumitanga ka hāngai noa iho ki te moni. Me pēhea tā tātou tautohu i ngā tāhū nei i tō tātou ahurea me tō tātou whenua i mua i te taenga mai o tauiwi, ā, i mua noa atu i te takinga mai o te moni?
He tauira ēnei e whai ake nei o ngā tāhū haumitanga kua tautohua i ā tātou pūrākau, i ngā kōrero tuku iho rānei mō ō tātou tūpuna. Kei te mutunga o te ngohe nei ētahi tāhū haumitanga o ēnei rangi nei.

	Te Pūrākau
	Te Ika-ā-Māui 
	Kupe 
	Hoturoa - nō te waka o Tainui 
	Te Rauparaha me te motu o Kapiti 

	Penapena

	He mea penapena ngā karakia e Māui kia tīkina atu anō ā tōna wā.
	Ka penapenahia e Kupe ngā kōrero mō te hīnga ake o Te Ika-a-Māui.
	Ka penapenahia e Hoturoa ngā kōrero mō te hīnga ake o Te Ika-a-Māui me tā Kupe whai i te wheke a Muturangi.

	He mea whakakite te tū o Te Rauparaha hei rangatira mō te iwi o Ngāti Toarangatira. Ka whakatipuria me ngā kōrero tuku iho e pā ana ki a Māui rātou ko Kupe, ko Hoturoa.

	Haumi 
	Ka tīkina e Māui te kauae o tana kuia, tērā i kohaina ki a ia 
i mua.

	Ka karangahia 
e Kupe tōna iwi ki te hanga i tētahi waka 
tere moana. 
Ko Matahourua tōna ingoa.
	Nā te hungawai o Hoturoa, nā Memeha-o-te-rangi te tohunga a Rakataura, he pia nō te whare wānanga hanga waka o Rātā, i tono ki te hanga i te waka o Tainui.
	Ka riro i a Te Rauparaha ētahi pū i ōna haumi i Te Taitokerau kātahi ka whakarērea tōna whenua tipu 
e rātou ko tōna iwi. Ka heke rātou ki 
Te Upoko-o-te-Ika.

	Haumitanga

	Ka tohia e Māui te aho hī me te kauae mā te taki karakia.
	Ka whāia e Kupe te wheke mōkai a Muturangi i Te Moana-nui-a-Kiwa.
	Ka whakaterea Te Moana-nui-a-Kiwa e Hoturoa mā te ara i whakaritea e Kupe, mā ngā kōrero tuku iho hoki mō Māui.
	I te hekenga nui ka āta whakarite a Te Rauparaha i tana haere mā te uru kia pai ai tana whakamahi i te whakapapa ki te whakararata atu ki ngā rangatira o takiwā kē.




	Te Pūrākau
	Te Ika-ā-Māui 
	Kupe 
	Hoturoa - nō te waka o Tainui 
	Te Rauparaha me te motu o Kapiti 

	Rautaki haumitanga

	Ka whakatauhia e Māui kia huna ki te waka.

	Ka patua te wheke e Kupe ki te wāhi e kīia nei ko Te Upoko-o-te-Ika-a-Māui.
	Ka ū atu a Hoturoa me te waka o Tainui ki Whangaparāoa, ā, ka whakanoho ia i te whenua ki Kāwhia.
	Ka rohea e Te Rauparaha me Ngāti Toarangatira te moutere i nui te pīrangitia, a Kapiti. I nōhia te whenua ki te tahatū o te moana ki Kapiti me te raki hoki o Te Waka-a-Māui.

	Tūraru
	He tūponotanga nui ka kitea a Māui, ā, ka whakahokia ia ki tātahi, me te aha ka kore e tutuki i a ia ōna whāinga.
	He tūponotanga nui ka hinga a Kupe i te wheke ka mutu ka hinga hoki tāna iwi.
	Hanga waewae kai kapua a Hoturoa me tōna iwi i te āhua o tā rātou whakatere moana me tā rātou takahi i ngā whenua kei reira ngā āhuatanga taraweti.
	I te korenga o te whakaae kia hoki atu a Te Rauparaha me tōna iwi ki tō rātou whenua tipu ka haere mōrearea atu ki whenua kē i runga i te mōhio he tūponotanga nui ka parekuratia, ka taumaha hoki rātou i te māuiui i te roanga o te hekenga.

	Tāmi ahumoni
	Ka haea te ika e ngā tuākana o Māui i tana ngarohanga, nā reira i rerekē ai te hanga o te ika me te hua 
o āna haumitanga.
	Ka pōkai a Kupe i te whenua, ka tūhurutia, ā, ka tapa ingoa ki ētahi wāhanga o Te Ika-a-Māui nā reira i rerekē ai te hua o āna haumitanga.
	Ka whakatō māra a Hoturoa rāua ko Whakaotirangi ki Kāwhia me ngā kano i kawea mai i Hawaiki nā reira i pai ake ai ngā hua o ā rāua haumitanga.
	Ka waitohungia e Te Rauparaha me ētahi atu rangatira o Ngāti Toarangatira, 
Te Tiriti o Waitangi. Ka pai ngā whanaungatanga i waenganui i te iwi me Tauiwi heoi anō, ka uaua hoki ēnei whanaungatanga. Ka pā aua uauatanga ki ngā whenua kātahi anō ka rohea, ā, ka hinga mārika ngā hua o ngā haumitanga.

Te whakaatu i ō kitenga
Whakaotia te tūtohu e whai ake nei ki te whakaahua i ētahi o ngā tāhū haumitanga kei ngā pūrākau me ngā kōrero tuku iho o ō tūpuna kua rangahaua me tō kaumātua. Kei te mutunga o te ngohe nei ētahi tāhū haumitanga o ēnei rangi nei.
	Te Pūrākau
	Te Ika-ā-Māui
	Kupe
	Te Kāpene o te waka o      -----------------?
	Ko tōku tūpuna a
------------?

	Penapena

	 
	 
	 
	 

	Haumi

	 
	 
	 
	 

	Haumitanga

	 
	 
	 
	 

	Rautaki haumitanga

	 
	 
	 
	 

	Tūraru
	
	
	
	

	Pikinga utu

·       	Penapena - ko te tiaki i tētahi tahua pūtea mō anamata. Ka waimaria koe i te huamoni whakaputu, ā, ka pakari ake te penapenatanga pūtea.
·       	Haumi - ko te whakamahi i tētahi tahua pūtea kua tiakina ki te hoko rawa kia rahi ake ai te tahua pūtea, ā, kia nui ake tōna whaihua ā tōna wā. Ka karo i ngā kawenga nā te mea ko te tango pūtea kē tāna mahi.
·       	Haumitanga - Ko ngā tūmomo haumitanga matua e whā ko: ngā Hea, 
ngā Rawa, ngā Here me te Moni.
·       Rautaki haumitanga - te whakawhenumi haumitanga (tiritiringa rawa). 
He aha tō momo kaihaumi? Me rangahau, ka whakataurite me te arotake 
i ngā kōwhiringa haumitanga – me waiho rānei mā tētahi mātanga e pēnā (mā ngā ara e rua rānei) hei whakaū i te "haurapatanga".
·       Tūraru - Kia whai hua i ō haumitanga, me kaua koe e wehi ki te tūraru, 
ka mutu ki te nui o ngā tūraru. Ko te whakakanorau tētahi ara ka taea, 
e haumaru ai ō haumitanga, arā, “kōtahi te aho e rewa ana, kōtahi te aho 
e poupou ana”. (Milroy, 2008)
·       Tāmi ahumoni - E tutuki ai ngā whāinga pae tawhiti pēnei i te penapena pūtea ki te hoko whare, te utu i te ako, te utu rānei i ō hiahia mō muri mai 
i te wā ka mutu i a koe te mahi, me mahi haumi. Ka haere te wā ka ngoikore haere te kaha hoko o tō pūtea nā te tāmi ahumoni.

Taonga Tuku Iho
I tēnei ngohe ka mārama ake ngā ākonga ki:
· ngā haumitanga ā-iwi i mua i te hainatanga o te Tiriti o Waitangi i te tau 1840
·  ngā haumitanga ā-iwi o nāianei – Ngā whakataunga mā te Tiriti o Waitangi

Māu hoki e:
1. uru ki ngā matapakinga ā-rōpū
2. whakahaere tētahi pakirehua e pā ana ki ngā haumitanga ā-iwi kua oti 
kē te whai
3. whakaatu ō kitenga  


 [image: CFFC%20Photos/CFFC%20Kapa%20Haka%206.png]






1. Me matapaki ā-rōpū ngā kōrero e whai ake ana 
   (kia 3-4 tāngata ki ia rōpū):
I nui te haumi a ō tātou tūpuna ki te whakapapa me te manaakitanga o te whenua mā te penapena i ngā mātauranga Māori me te whakamahi rautaki e tika ana kia whai hua ai aua haumitanga. Ko ngā hea i whakahaerehia i roto i ngā ārahitanga o ngā rangatira ā-iwi me ngā tukanga whakatau take.
I whakatauhia te mana o te rangatira me ōna tāngata i runga i tana āhei ki 
te penapena, te haumi, te whakaputa me te whakahaere i ngā rawa i whai pānga 
ki te whakapapa me te whenua. Ko te ora, te hauora me te tupu ētahi āhuatanga 
i kīia he hua nui. Mēnā i tika te whakahaerehia o te whenua me te whakapapa ka tika hoki te ora o te tangata.
He ōhanga ā ngā hapū me ngā iwi Māori i mua i te nōhia o te whenua e tauiwi me 
te hainatanga o Te Tiriti o Waitangi. Ko te rahinga o ngā hua i pahawa i ngā mahi ahuwhenua; i te mahinga waitai, waimāori hoki; i te aru me te kohi kai; i te whakairo me ngā mahi o te whare pora; i te hanga i ngā rākau a Tū, i ngā taputapu hanga hoki. Ehara te moni i te aronga o ngā haumitanga nei. Engari kē ko te mana, te aroha, te kotahitanga, te manaaki, te tiaki, te penapena kai mō te hōtoke, te aha atu.

2. Te whakahaere i tētahi pakirehua e pā ana ki ngā haumitanga 
    ā-iwi kua oti kē te whai
I mua i te hainatanga o Te Tiriti o Waitangi, 1840: 
· He aha ngā tūmomo hua i puta i ngā haumitanga ki te whenua me te whakapapa i whakawhiwhia ki tō iwi? Me rangiwhāwhā te titiro me te rapu kōrero i ngā waiata tawhito, ngā pūrākau, ngā maunga, ngā awa, me te aha atu.
· I pēhea te whai take o ngā rangatira me ōna uri ki te whakahaere i ngā hua i ngā haumitanga ā-whenua, ā-whakapapa hoki? Me whānui te whakaaro ki ngā pepeha o te takiwā, ki ngā whakataukī me ngā whakatauākī, ki ngā ingoa hoki o ngā tūtohu whenua o te takiwā.
 
I muri mai i te hainatanga o Te Tiriti o Waitangi, 1840 ā mohoa nei:
· I hainatia te Tiriti o Waitangi e tō iwi? Nā wai i haina, ā, i hea hoki?
· Kei te pēhea te ora o aua haumitanga ā-iwi i tēnei rā tonu? Me rangiwhāwhā te titiro ki te ora  o te reo Māori me ōna tikanga, ngā tauanga hauora o ngā tāngata Māori, ngā tauanga mauhere, me ngā tauanga mātauranga.
3. Whakaaturia ō kitenga
Whakaaturia ō kitenga ki te akomanga. Me whakamahi i ngā atahanga me ngā tauira e hāngai ana. Pōhiritia ō hoa ki te arotake mā te akiaki i a rātou ki te tuku pātai. Whakahaerehia ngā matapakinga ā-akomanga e pā ana ki ngā tauira o ngā kitenga e whakaaturia ana.
 
He honongaitua:
https://www.govt.nz/organisations/te-kahui-whakatau-treaty-settlements/

Ōku wawata
I tēnei ngohe mā te ākonga: 
1. e waihanga, e whakaatu hoki tētahi hinonga e whakanui ana i tētahi āhuatanga e kaingākautia ana e ia
2. e matapaki, e tautohu hoki ngā āhuatanga o te hinonga ka taea pea hei haumitanga
1. Te waihanga me te whakaatu hoki i tētahi hinonga 
    e whakanui ana i tētahi āhuatanga e kaingākautia ana
He aha tērā e tino kaingākautia ana e koe?
Ka māmā kē pea te kite i te mea e kaingākautia ana. Mā te whakautu pono 
i ēnei pātai ka kitea.
1. “He aha pea te kaupapa kōtahi o ngā pukapuka e rima ka pānuihia e au, 
ā, kāore au e hinga i te hongehongeā?”
2. “He aha tētahi mahi ka taea e au mō te rima tau, ā, kāore he take kia utua ahau mō taua mahi?”
3. “Mēnā i a au te pūtea ki te mahi i tētahi mahi, he aha rawa taua mahi?”
Arohia te whakaahuatanga o te mea e kaingākautia ana:
Kia pēnei: E tino kaingākau ana ahau ki te… [whakaahuatia ā-kupu]
E tino kaingākau ana ahau ki te… nā te mea,… [kōrerohia ngā āhuatanga ka whakaihiihi, ka whakawanawana hoki i a koe].
Koinei he tauira: He tino pai ki ahau te tautoko i te hunga e whai ana kia whakaputaina ā rātou tuhinga, kia whakawhanake ake i ō rātou pūkenga tito, 
kia whakakētia rānei ā rātou pakihi kia huri hei kaitito.


2. Te Whakamahere ā-Hirikapo i tērā e kaingākautia ana
Whakamahia te tauira e whai ake nei ki te waihanga i tētahi Mahere ā-Hirikapo ka whakawhānui i tērā e kaingākautia ana. Rawekehia te tātauira nei ki tāu i pai ai:
· 		Aku Tino Runaruna[image: ../CFFC%20Photos/2%20girls%20smiling.png]
· 		Ki rō whare
· 		Te tākaro kēmu
· 		Ki waho whare
· 		Te noho tahi ki te whānau
· 		Te pānui pukapuka
· 		Te whakararata ki ōku hoa
· 		Te waiata
· 		Te kai rōpere
· 		Te eke pahikara ki tuawhenua
· 		I te raumati
· 		Te tū ki te ua
· 		Te tīraha ki tātahi
1. Tuhia tērā e kaingākautia ana e koe ki waenga pū.
2. Whakawhanakehia tō upoko kia 4 neke atu rānei ngā upoko-iti. Kia pēnei pea: 
Ki waho whare, Ki rō whare, I te raumati, I te hōtoke, me te aha atu anō.
3. Me rangiwhāwhā ake te toro kia whanakehia ngā upoko-iti kia pēnei pea: 
Ki rō whare - te mātakitaki i te hongere Discovery.
4. E pai ana kia whakawhānui ake i ō whakaaro i a koe ka koke tonu.
Tēnā whakamahia a Google ki te rapu i ētahi atu tauira o te Māherehere ā-Hirikapo
 
[image: ../CFFC%20Photos/CFFC%20Boys%20playing%20Picture1.png]
3. Te Māherehere Hinonga Kaingākau
Nā, kua oti i a koe te āhuatanga e kaingākautia ana te tautohu nā reira me huri ināianei ki te whakatakoto i tētahi māherehere hinonga ki te taunaki i ō whakaaro mā te whai i tētahi tukanga māmā, e rima ōna hipanga. 
1. Whakakitea tō hiranga, ā, ka whakaūngia ai tō whai
He aha i hira nui ai tēnei aronga ki a koe? He aha ngā āhuatanga nui whakaharahara i mutu a i a koe tō mātakitaki i te rangatū pouaka whakaata hou rawa, tō whai rānei i ngā pae pāpaho i tēnei wā?
Mehemea ka taea e koe ngā āhuatanga hira nui o tēnei hinonga te tautohu, ka pai tana noho hei kaiārahi mōu i ngā wā o te pōuri, o te pōkaikaha anō hoki. 
2. Kia takatū
Kua eke te wā me takatū koe. Waihangahia tētahi kōnae hou. Ko tāu, i āianei, ā, haere ake nei hoki, ko te ohia manomano i ngā mea katoa e hāngai ana ki tō hinonga:
·  	He aha ngā rangahau hei mahi māu?
·  	E pai ana kia wāhia tō rangahau ki ngā wāhanga iti?
·  	Me whai kaitautoko?
·  	He aha ngā rauemi kei te pīrangitia kia pai ai tō taki i āu mahi rangahau?
·  	Me ako pūkenga hou?
3. Whakatakotoria tētahi mahere
Me tīmata tō whakarite i tō ohia manomano ki ngā hipanga iti. He mea hanga ngā hinonga katoa ki ngā paraka hanganga: Ko ngā pakimaero ka wāhia ki ngā upoko, ngā upoko ki ngā kāpeka, ngā kāpeka ki ngā taki. Kua eke te wā me kimi koe i ngā paraka hanganga mō tō hinonga ake.
4. Kātahi, me huri ki te whakarite wātaka
Nō muri mai i tō mārama ki ngā hipanga e tika ana kia whakatutukihia e koe, me huri ki te whakarite wātaka mō tō hinonga. Kāore he aha ka pahawa i te wawata noa iho, nā reira, ki te hiahia mārika koe ki te mahi i tētahi mahi, me āta whakarite i te wā.
Me noho tapu te wā ka whakaritea mō te hinonga.
5. Tuhia atu tētahi mea
Ka pōhēhē te tangata he tino hua ka puta mai i te rangahau me te whakamahere. Engari tonu. Mehemea e pono ana tō hiahia ki te whakatutuki i tō hinonga me mātua whakaharatau koe kia eke āu mahi tuhituhi i te korenga hoki o te kaitaunaki, o te taiao tika, o te ora, o te wā.

Te ohia manomano
Ohia manomanotia ngā tū ara ka taea te whakawhanake tērā e kaingākautia ana 
e koe ki tētahi haumitanga huamoni. He tauira ohia manomano kei te kohinga 
Māui Haututū me te kohinga Māui Ātea. 
 
Te whakaaturanga
Tukuna tētahi whakaaturanga poto o te Māherehere Hirikapo o runga ake nei, 
te Māherehere Hinonga Kaingākau me te ohia manomano kua waihangahia.
Whakamahia te pūmanawa Powerpoint, te pūmanawa Google Slides rānei hei taunakitanga.
Whakahaerehia tētahi matapakinga ā-rōpū e hāngai ana ki te haumitanga whaitake o tō Māherehere Hinonga Kaingākau mōu, mō tō whānau tae atu 
ki tō iwi.
[image: ]

I tēnei ngohe ka mārama ake ngā ākonga ki:
·      ngā haumitanga ā-iwi i mua i te hainatanga o te Tiriti o Waitangi i te tau 1840
·      ngā haumitanga ā-iwi o nāianei – Ngā whakataunga mā te Tiriti o Waitangi
Nō mua noa atu te whakapono a te iwi Māori ki te whenua me te whakapapa hei momo haumitanga mā rātou. Ko ngā momo hua ka puta ko te oranga tonutanga me te toitūtanga o te iwi Māori ahakoa kāore ēnei hua e whakaahua i ngā painga o te penapena me te huamoni ā-pūtea nei. Ko te whenua, nā te mea ka whakamahia hei wāhi kāinga, hei māra kai hoki mā te tangata. Ko te whakapapa, nā te mea ko ia tonu e tūhonohono ana i te tangata ki onamata, me te whakaatu i te hira o te haumi kia ora ai tātou ki anamata.
Ko tāu ko te tautohu i ngā hua me ngā tūraru o ngā momo haumitanga Māori e rārangi mai ana ki te Tūtohu Haumitanga Māori. He nui ngā whakautu ka taea. Kua oti kē ngā mea e rua o runga te tautohu māu.






Tūtohu Haumitanga Māori
	Haumitanga
	Hua
	Tūraru

	 Whenua
	He wāhi hei whai oranga, 
hei kohi kai
	Te rirohanga o te whenua
 

	 Whakapapa
	Mā ngā hononga ki te ao o mua e āhei ai tātou ki te whakaaro ki ngā haumitanga kei te aroaro
	Kua kore he uri whakaheke i tētahi whakapaparanga.

	Te reo Māori
	 
 
 
	 

	Ngā Māunga
	 
 
	 
 

	Ngā Awa
	 
 
	 
 

	Te Matatini
	 
 
	 
 

	Pūrākau
	 
 
	 
 

	Whaikōrero / Kaikōrero
	 
 
	 

	Karanga / Kaikaranga
	 
	 

	Waiata Tawhito
	 
	 
 

	Kaumātua
	 
	 
 

	Manaakitanga
	 
	 
 

	Aroha
 
	 
	 

	Tika
 
	 
	 

	Pono

[bookmark: _Toc24453719]Mātai Take Tātaitai Mōkete: Ka hoko whare a Māui rāua ko Hine
Ahakoa kāore anō koe kia whai mōkete, ahakoa kāore e tino mārama ana koe ki tēnei mea te mōkete, ka āwhina te Tātaitai Mōkete kia nui ake tō mārama ki tēnei ariā, ā, i tua atu ki te pānga o tētahi mōkete ki tōu whānau. 
Ko tā te Tātaitai Mōkete anō hoki;
		he whiriwhiri i te rahi o te moni ka utu koe hei huamoni ki te rahinga e nama 
ai koe. 
		he whakaatu ka hia e utu koe kia wawe atu tō utu anō i tō mōkete katoa.
Ka hoko whare a Māui rāua ko Hine:
Whai muri i te whakamahi i te Tātaitai Mōkete ki te arotake me te utu anō i tā rāua nama, i taea e Māui rāua ko Hina te uta anō i te katoa i roto i te 5 tau. I taea anō hoki te penapena i te $25,000.00 hei moni kuhu. Nā konei, ka māraurau pea rāua ki te whiwhi i te pūtea taurewa hoko whare, i tētahi mōkete rānei.
I hiahia rāua kia mōhio he aha ō rāua kōwhiringa mēnā ka minoa he $250,000.00 mō te 25 tau i te 6% te huamoni i te tau, ā, he aha te wā e tino pai ana mō rāua.
I hangaia e Māui te tūtohi i raro kia mārama ai ki a rāua ko Hina ngā taipitopito pea o tētahi mōkete.

	Rahinga Mōkete
	Wā pūtea taurewa
Ngā Tau
	%
	Auautanga
	Rahinga Utu
Ia rua wiki
	Huamoni puta noa i te roa pūtea taurewa

	$250,000.00
	25
	6
	I ia rua wiki
	
	

	
	20 
	
	
	
	

	
	15 
	
	
	
	



Whakamahia te Tātaitai Mōkete ki te whakautu i ēnei pātai;
I roto i te tūtohi kei runga, me te whakamahi i te Tātaitai Mōkete, whiriwhiria;

Te rahinga hei utu anō i ia rua wiki mō ia roanga taua
Te rahi o te huamoni ka utu rāua mō īa wā
E taea ana e Hina rāua ko Māui te utu tae atu ki te $1,000.00 i ia rua wiki ki tētahi mōkete. Nā reira, ko tēhea te wā ka taea e rāua te utu, e noho iti ai ā rāua utu huamoni puta noa i te wā katoa o te mōkete?
Wā Tino Pai Rawa: _______________
He aha tēnei mea te Mōkete?
Ko te mōkete tētahi pūtea taurewa e whakamahia ai ngā rawa, ngā whenua rānei hei taituarā mō te pūtea taurewa. Ka haina te kaimino i tētahi whakaaetanga ki te kaituku pūtea taurewa (ko te tikanga he pēke tērā) e whiwhi moni ai te kaimino, ā, ka utua anō taua moni puta noa i tētahi wā kua whakaritea kia utua katoatia rā anō ai te kaituku pūtea.

	Māori
	Pākehā

	Rahi o te pūtea taurewa
	Loan amount

	Utu Huamoni
	Interest Payment

	Te Wā
	Term

	Rahinga Utu
	Repayment

	Auautanga
	Frequency

	Ia Wiki/ Ia Rua Wiki / Ia Marama / Ia Tau
	Weekly / Fortnightly / Monthly / Annually

	Utu tāpiri
	Extra repayment

	Ngā utu ā-rua wiki
	Fortnightly repayments

	Te tapeke me utu:
	Total you will pay:

	Me te huamoni o te:
	Including interest of:

	Mō:
	For:

	Te Pakeke Ina Utua Katoatia
	Age repaid by

	Tohuaki - Te whai hua, kia ora 
	TIP: Te whai hua, kia ora Tip

	Whakanuia te rahi o te utu, ka  tiaki moni hua ai, me te aha ka wawe ake te ea o tōmōkete katoa
	Increase payments to save interest and be mortgage free sooner

